
ОАК Рўйхати 

Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 
йил 30 ноябрдаги 327/5-сон қарори билан тарих, иқтисодиёт, фалсафа, филология, юридик ва 
педагогика фанлари бўйича илмий даражалар бўйича диссертациялар асосий натижаларини чоп 
этиш тавсия этилган илмий нашрлар рўйхатига киритилган. 

 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

mailto:scienceproblems.uz@gmail.com

MUARRIXLIGI NAMUNASI  ...........................................................................................................................  13-18 

Худойназаров Фахритдин Хаитович 

ТЕХНОЛОГИЯЛАРНИНГ ИҚТИСОДИЙ АҲАМИЯТИ .................................................................. 121-127 

БОШҚАРИШНИНГ МЕТОДОЛОГИК АСОСЛАРИ  ........................................................................  128-136 

Isomitdinova Gulbaxor Kurbonaliyevna 

Sanʼat va madaniyat sohasining rivoji, hech shubhasiz, jamiyat rivojiga, jamiyat rivoji esa 

mamlakat taraqqiyotiga oʻz taʼsirini koʻrsatadi. Inson maʼnaviyati yuksalishiga xizmat qiladigan, 

uning ruhiy olamini poklaydigan hamda ezgu amallar yoʻli tomon yurishga yoʻnaltiradigan eng 

muhim omil bu, albatta, sanʼat hisoblanadi. Har bir yaratilgan va yaratiladigan sanʼat asarlari 

insonni ulugʻlovchi, uning orzu-umidlari, his-tuygʻularini badiiy tarzda ifoda etadi. Tarixdan 

bizga maʼlumki, har bir davrda yaratilgan sanʼat namunalari oʻsha davr muhitini oʻzida 

mujassam etadi. Jamiyatlarning taraqqiy etishi bilan sanʼat ham turli yoʻnalish va turlar bilan 

boyib boradi.  

Eng qadimiy ibtidoiy davrdan jamiyat hayoti bilan chambarchas bogʻlanib, bugungi 

kunga qadar yashab kelayotgan, har tomonlama insonning eʼtiborini tortadigan nafis va jilvakor 

yuz ifodasi koʻrinishiga ega boʻlgan qoʻl va tana harakatlarini oʻzida mujassam etadigan sanʼat 

raqs koʻrinishida namoyon boʻladi. Raqs insonni oʻziga sehrlab oladi, desak, hech mubolagʻa 

boʻlmaydi [1]. 

Dunyoning koʻplab mamlakatlarida yosh avlodga raqs sanʼatidan tarbiya berish ishlari 

umumdavlat ahamiyati darajasiga ega boʻlib, undan shaxsni shakllantirishning muhim vositasi 

sifatida foydalanishadi. Har bir mamlakatning raqs sanʼati shu xalqning koʻzgusidir. Xalqning 

xulq-atvori, milliy urf-odatlari, hayot tarzi, kiyinishi, madaniyati ushbu xalqning milliy raqsida 

namoyon boʻladi. Hech shubha yoʻqki, har bir millat va elatlarni birlashtiradigan, ularning 

anʼanalarini mustahkamlaydigan, har qanday koʻngilni oʻziga rom eta oladigan, insonlarni 

qalbiga ezgulik urugʻini ekib, boshqa yomon illatlarga qarshi kurashda munosib qalqon 

boʻladigan sanʼat bu — raqsdir.  

Odatda gоʼzal raqsni yaxshi sanʼat asariga qiyoslaydilar. Bu bejiz emas. Agar haqiqatan 

ham raqqos yoki raqqosa оʼz ishini sevsa, оʼzini raqsdan aslo ayro tarzda tasavvur qila olmaydi. 

Uning ijrosi kishilarda chiroyli sheʼriyatdek taassurot qoldiradi. Nafosat va malohat bilan ijro 

etilgan raqs uzoq vaqt muxlislar tilidan tiliga kоʼchib yuradi. Hammamizga maʼlumki, raqs 

sanʼatida odatda harakatlar ramziy mazmunga ega. Xususan, оʼzbek raqs sanʼati nafaqat 

jozibador harakatlari, balki falsafiy mohiyatga ega ekanligi bilan ham boshqa xalq raqslari 

orasida ajralib turadi. 

Milliy raqs sanʼatimizni rivojlantirish boʻyicha koʻplab chora-tadbirlar amalga oshirildi. 

Xususan, Oʻzbekiston Respublikasi Prezidentining 2020-yil 4-fevralda “Milliy raqs sanʼatini 

yanada rivojlantirish chora-tadbirlari toʻgʻrisida”gi PQ-4584-sonli qarori [2] qabul qilingani 

oʻziga xos ahamiyatga ega. Ushbu qaror asosida, Oʻzbekiston Respublikasi Madaniyat vazirligi 

huzurida davlat muassasasi shaklida “Mukarrama Turgʻunboyeva nomidagi “Bahor” davlat raqs 

ansambli” faoliyatini tashkil etish toʻgʻrisida taklif berildi hamda ushbu taklif asosida Davlat 

raqs ansamblining asosiy vazifalari belgilab berildi. Ular quyidagilar: 

birinchidan, Oʻzbekistonda raqs sanʼatini yanada rivojlantirish, bu borada shakllangan 

ijodiy maktablarga xos anʼanalarni, mohir baletmeysterlar, balet artistlari merosini tiklash; 

ikkinchidan, milliy raqs sanʼatining mumtoz va zamonaviy ijro namunalari “oltin 

fondi”ni yaratish; 

uchinchidan, xalqimiz, xususan, yosh avlodni milliy raqs sanʼati haqidagi nazariy va 

amaliy bilimlar bilan keng tanishtirish orqali ularning qalbi va ongida milliy oʻzlikni anglash, 

ajdodlar merosiga hurmat tuygʻusini, yuksak badiiy-estetik did va tafakkurni kamol toptirish; 

toʻrtinchidan, raqs va xoreografiya sanʼati sohasida kadrlar tayyorlash, qayta 

tayyorlash va malakasini oshirishni tashkil etishda ishtirok etish, isteʼdodli yosh 

baletmeysterlarning samarali faoliyat koʻrsatishi uchun sharoitlar yaratish; 

beshinchidan, milliy raqs va xoreografiya sanʼati sohasida olib borilayotgan ilmiy 

izlanishlarning natijalari asosida zamonaviy raqs kompozitsiyalarini sahnalashtirish; 

oltinchidan, milliy raqs sanʼatini mamlakatimizda va xorijiy davlatlarda keng targʻib 

qilish maqsadida Davlat raqs ansamblining milliy hamda jahon xalqlari raqslaridan iborat 

dasturlari asosidagi gastrol-konsert faoliyatini yoʻlga qoʻyish. 

Shu bilan birgalikda, ushbu kunda Oʻzbekiston Respublikasi Prezidentining “Raqs sanʼati 

sohasida yuqori malakali kadrlar tayyorlash tizimini tubdan takomillashtirish va ilmiy 

salohiyatni yanada rivojlantirish chora-tadbirlari toʻgʻrisida”gi [3] PQ-4585-sonli qarori 

madaniyat va sanʼat taraqqiyotida oʻziga xos tarixiy voqea boʻldi. Yuqorida keltirilgan qarorlar 

asosida, Toshkent davlat milliy raqs va xoreografiya oliy maktabi negizida davlat oliy taʼlim 

muassasasi shaklida Madaniyat vazirligi tizimida Oʻzbekiston davlat xoreografiya akademiyasi 

tashkil etildi. Ushbu akademiyada oʻqitishning modernizatsiyalashgan hamda ilgʻor 

uslublaridan keng foydalanish, iqtidorli oʻquvchilarni har tomonlama qoʻllab-quvvatlash taʼlim 

jarayoniga zamonaviy pedagogik va innovatsion texnologiyalarni, madaniyat va sanʼat sohasida 

ilm-fan boʻyicha erishilgan eng ilgʻor yutuqlarni tatbiq etish, shu bilan birgalikda, ilmiy 

tadqiqotlar natijalari boʻyicha maʼnaviy-maʼrifiy va ilmiy-ommabop adabiyotlarni tayyorlash va 

nashr qilish bugungi kunning eng dolzarb masalalar sifatida qoʻyildi. 

Bundan koʻzlangan asosiy maqsad — raqs sanʼatini takomillashtirish, malakali kadrlar 

tayyorlashga boʻlgan ehtiyojni toʻla qamrab olish hamda yangi avlod darsliklarini yaratishdan 

iborat. Hozirgi kunda ushbu akademiya rahbariyati bugungi kunga qadar yetib kelgan madaniy-

maʼrifiy merosni dunyo xalqlariga yaqindan tanishtirish hamda oʻzbek milliy raqs sanʼati va 

madaniyatini keng targʻib qilish borasida jiddiy tadqiqotlar olib borilmoqda. 

Raqs sanʼatining eng nodir madaniy durdonasi bu, hech shubhasiz, Lazgidir. “Lazgi” bu 

— nafaqat raqs, balki his-tuygʻularni, hissiyotlarni boshqaruvchi, odamlarning ruhiyatiga taʼsir 

etuvchi noyob sanʼatdir. Xorazmda “Lazgi”ning 9 xili mavjud. Bular: “Olov”, “Dutor”, “Qayroq”, 

“Masxaraboz”, “Garmon”, “Surnay”, “Oʻgʻlon bola”, “Xorazm lazgisi”, “Zamonaviy lazgi”lar. 

“Lazgi” harakatlarining oʻziga xos xususiyati — bu yarim bukilgan oyoqlar, yelkalar va qoʻllar 

salgina silkinishining ustunligi, qoʻllarning tebranadigan harakatlari, oyoqlar bilan oʻziga xos 

harakatlar hamda boʻyin va boshning oʻngdan chapga va chapdan oʻngga harakatlanishidir. 

Xorazm raqsini ijro etish davomida yuz ifodalari nihoyatda taʼsirchan hamda hissiyotli 

koʻrinishda boʻlishi talab etiladi. Raqs liboslari ham gʻayrioddiyligi bilan ajralib turadi. Xorazm 

erkaklar raqs libosining ajralmas qismi bu qalin moʻynali qalpoq boʻlsa, ayollarning bosh kiyimi, 

aksincha, juda nafisdir. Raqqosalarning liboslari doim koʻplab tangalar bilan bezatilgan boʻladi 

[4]. 

Bugungi kunga kelib, afsonaviy oʻzbek raqqosalari Tamaraxonim, Mukarrama 

Turgʻunboyeva va Gavhar Matyoqubova har bir harakat ustida alohida ishlagan holda, Xorazm 

xalq raqslarini mukammallikka olib keldilar va shu bilan jahon sahnasini zabt etdilar. Bugun 

ushbu betakror sanʼat asari jahon hamjamiyati eʼtibori markazida. Shu bois ham, 2019-yil 12-

dekabrda afsonaviy Lazgi raqsi Oʻzbekiston madaniy merosining elementi sifatida 

YUNESKOning insoniyatning nomoddiy merosi roʻyxatiga kiritildi. Yaqin besh yil ichida 

madaniyatimizga hamda nomoddiy madaniy merosimizni asrab-avaylashga qaratilgan 

samarali ishlar amalga oshirildi. Jumladan, Oʻzbekiston Respublikasi Prezidentining 2020-yil 

28-sentyabrda “Lazgi” xalqaro raqs festivalini tashkil etish va oʻtkazish toʻgʻrisida”gi PQ-4843-

sonli qarori qabul qilindi [5]. Qarorga koʻra, 2022-yildan boshlab har ikki yilda bir marotaba 

25-30-aprel kunlari Xiva shahrida “Lazgi” xalqaro raqs festivalini hamda uning doirasida 

xalqaro ilmiy-amaliy konferensiyani oʻtkazilishi belgilangan.  

Bundan tashqari, bugungi kunda ildam odimlab borayotgan Gʻarb mamlakatlari ham 

hatto bizning milliy merosimiz boʻlmish lazgi harakatlaridan asosida badiiy chiqishlar 

tayyorlayotganliklari hamda ushbu chiqishlar butun dunyo hamjamiyati tomonidan iliq kutib 

olinayotganligi insonni quvontiradi. Jumladan, 2021-yilda Dubay Opera sahnasida “Lazgi — 

qalb va muhabbat raqsi” nomli balet postanovkasining xalqaro premyerasi boʻlib oʻtdi. Bunday 

quloqlarga xush yoquvchi xabarlar qalblarimizda faxr va iftixor tuygʻusini uygʻotadi [6].  

Oʻzbek anʼanaviy raqsining asosini uch mumtoz maktab tashkil etadi. Bular: Fargʻona, 

Xorazm va Buxoro maktablaridir. Yevropacha mumtoz raqsining dastlabki holatida qomat tik 

tutilib, oyoqlar mushagi, tizza tarang, yelkalar erkin, yelka tushirilgan, bel tekis, qoʻllar mushagi 

tirsakdan sal egilgan boʻladi.  

Fargʻonacha raqsda oyoq mushaklari tovondan belga tarang tutiladi. Lekin bel 

mushaklari bir oz boʻsh qoʻyilib, oyoqlar ozroq bukiladi. Asta qadam qoʻyilib, yengil oʻtiriladi, 

tizza oʻz oʻrniga keladi. Oyoqlarning yengil egilishi tufayli mumtoz raqsdagi kabi kontrapunkt 

chizigʻi belning kichik markaziy qismiga emas, yelka mushaklari boʻksaga bosim oʻtkazadi. 

Qoʻllar yo erkin yoki yigʻilgan holatda boʻladi. Fargʻonacha raqsda qoʻllar “choʻzilgan” boʻlib, ular 

oʻsimlik dunyosining badiiy ifodasiga aylanadi. Yaʼni barglar va maysalarning shamolda yengil 

tebranishini ifodalaydi.  

Xorazmcha raqslar esa oyoqlar mushagi kuchi boldirdan tizzaga yoʻnaltirilishini 

hamda tizzalar bukilishini talab etadi. Toʻqnashuv chiziqlari bel, boʻksa, tizzalar oʻrtasida 

oʻzgarib turadi. Yelka bir oz pastda turadi. Qoʻllar ham erkin qoʻyilib, panjalar doim nafis 

harakatlantiriladi. Xorazm raqslari oʻsimlik dunyosini emas, balki jonzotlar dunyosini oʻzida 

aks ettiradi. Ushbu raqslardagi harakatlarda qushning parvozi, otning chopishi kabilarni 

anglash mumkin. Xorazmcha raqsda tananing ayrim harakatlari, undagi murakkab raqs tili 

hayvonot dunyosi hayotini ifodalaydi. Unda makon toʻla egallanadi, qomat xuddi parvoz 

qilayotgandek, qoʻllar goh keskin, goh nozik harakat qiladi.  

Buxorocha raqsda qomatning yelkadan pastki qismi erkin harakatda boʻladi. Tana 

harakati davomli va sirli tarzda olib boriladi. Uni bajarishda mushaklar kuchi yoʻnalishini oʻziga 

xos tarzda tashkil qilish talab etiladi. Bel qismi orqaga turtib turadi. Xuddi, ispancha raqsdagi 

singari. Bu qoʻllarning erkin hamda shiddatli harakat qilishiga yordam beradi. Oyoqlar yarim 

oʻtirish holatida hamda yarim aylanishga tayyor turadi. Shu asnoda oyoqlarning toʻla 

burilishiga imkon yaratiladi. Buxorocha raqslarda fargʻonachadagi kabi qoʻllar choʻzilmaydi. 

Ularda tirsaklar qattiq bukilgan holatda boʻlib, panjalar harakati quruqroq chiqadi. Harakatlar 

va panjalarni qarsillatish musiqaga mos keladi. Qomat tik tutiladi, qadamlar esa oddiy boʻladi 

[7]. 

Xulosa qilib shuni aytish mumkinki, raqs tarbiyasi shaxs sifatida shakllanayotgan 

yoshlarda sogʻlom, qaddi qomati chiroyli, qalbida milliy ruhni kamol toptirish, maʼnaviy va 

axloqiy madaniyatni, didni shakllantirish, tasavvurlarini yanada boyitish hamda ularda 

vatanparvarlik, insonparvarlik tuygʻularini, tashabbuskorlik qobiliyatlarini kamol toptirishdir. 

Zero, sanʼat va madaniyatdek qudratli kuch orqali inson qalbiga yоʼl topish haqida sоʼz yuritilar 

ekan, hammamiz yaxshi tushunamizki, har qaysi isteʼdod egasi оʼziga xos bir olam, shu sababli 

ijod ahlida yangi ijodiy marralar sari ilhomlantiradigan muqaddas tushunchalar borki, ular 

Vatan va xalq manfaati, ezgulik va insoniylik tamoyillari bilan uzviy bogʻliqdir. 

